ИЗВЕШТАЈ ЗА РАБОТАТА НА КЛУБОТ НА ЖЕНИ-ПРАТЕНИЧКИ

(декември 2006 - декември 2007 год.)

Клубот на жени-пратенички на Собранието на Република Македонија на седницата одржана на 14.02.2007 година го разгледа 
Предлогот за донесување на деловник на Собранието на Република Македонија 

На предлогот за донесување на деловникот на Собранието на Република Македонија Клубот на жени-пратенички предложи во втората фаза во постапката во донесувањето на деловникот членот 20 и членот 117 да се усогласат со Законот за еднакви можности.
Усогласување во смисол на тоа при изборот на претседател и потпретседатели на Собранието на Република Македонија, како и претседатели, нивни заменици, членови и нивни заменици на работните тела и парламентарните делегации за соработка да се води сметка за еднаква застапеност на жените и мажите.
Во пресрет на 8 Март - Меѓународниот ден на жените - на 7 март 2007 година во сала 2 во Собранието на Република Македонија, Министерството за труд и социјална политика - Одделение за унапредување на рамноправноста помеѓу половите, во чии рамки функционира и координативната канцеларија на Националниот механизам за упатување на жртви на трговија со луѓе во соработка со Националната комисија за борба против трговија со луѓе и илегална миграција на Владата на Република Македонија организираа информативна средба со Клубот на жени-пратенички во Собранието на Република Македонија на тема: Активности кои се преземаат во борбата против трговија со луѓе и илегална миграција во Република Македонија.
Учесници на средбата беа пратеници од Собранието на Република Македонија, а гости министерот за труд и социјална политика г. Љупчо Мешков, државниот секретар и координаторот на Националната комисија за борба против трговијата со луѓе и илегална миграција г. Гоце Џуклески и претставници на меѓународните организации ОБСЕ, Американската амбасада, ИОМ и УНИЦЕФ.
На 31 мај 2007 година, Националниот демократски институт за надворешни работи (НДИ) во соработка со Клубот на жени-пратенички организира тркалезна маса насловена Анализирање на законодвството од родов аспект.
На тркалезната маса свое излагање имаше г-ѓа Шармит Булте, поранешна пратеничка од канадскиот парламент, инаку соработничка на НДИ.
По излагањето на гостинката се разви плодна дискусија, при што пратеничките ги запознаа гостите со работата на Клубот и неговите достигнувања во изминатиот период (во буџетот е донесена ставка за борба против семејното насилство, ставка за бесплатно прегледување на дојката и матката за рано откривање на ракот).
Се разговараше за Комисијата за еднакви можности меѓу мажите и жените, за женското движење во Македонија, за семејното насилство и негово препознавање, за дискриминацијата и борба против неа, за борбата против трговијата со луѓе. 
На тркалезната маса покрај пратеничките на Собранието на Република Македонија присуствуваа и гости вработени во НДИ Косово кои ја поздравија активноста на пратеничките.
Клубот на жени-пратенички на Собранието на Република Македонија во соработка со Националниот демократски институт за надворешни работи (НДИ) на 11 јули 2007 година, организира тематски брифинг: Имплементација на бесплатните гинеколошки прегледи на којшто учествуваше и министерот за здравство, г. Имер Селмани. 
На оваа тематска средба Клубот на жени заедно со НДИ ја поддржа Кампањата за подигање на свеста на жените за избор на матичен гинеколог и превентивни бесплатни пап-тестови, што ја започна Министерството за здравство, и го означи почетокот на своето активно вклучување и делување во кампањата.
По остварената голема дебата во врска со начинот на кој Клубот на жени-пратенички на Собранието на Република Македонија ќе учествува во оваа кампања беа донесени следните Заклучоци: Клубот на жени-пратенички да се вклучи во целина во кампањата за подигање на свеста на жените за избор на матичен гинеколог и превентивни бесплатни пап-тестови; НДИ да ги стави на располагање канцелариите за комуникација со граѓаните и асистентите од истите за потребите на кампањата; Министерството за здравство со медицинските експерти да изврши обука на пратеничките и асистентите пред кампањата; Министерството за здравство да ја води целосно кампањата, со поддршка на клубот на жени-пратенички, НДИ и невладините организации за унапредување и статусот и положбата на правата на жените.
На 30 и 31 октомври 2007 година во Собранието на Република Македонија беа одржани работилници во рамките на проектот "Жените го можат тоа III - јакнење на капацитетите на жените во парламентот", на тема Лобирање и застапување, во организација на Националниот совет на жените на Македонија - СОЖМ во партнерство со Секторот за еднакви можности при Министерството за труд и социјална политика, а поддржано од Набљудувачката мисија на ОБСЕ во Скопје.
Во воведниот дел со свое излагање и осврт на значајноста на темата и поддршката на работата на избраните жени во Парламентот, до присутните се обратија: амбасадорката Наталија Дрозд, заменик-шеф на Мисијата на ОБСЕ во Скопје, претседателката на Клубот на жените парламентарки, г-ѓа Цветанка Иванова, државниот советник во МТСП г-ѓа, Елена Грозданова, претседателката на Комисијата за еднакви можности во Собранието на РМ, г-ѓа Лилјана Поповска и г-ѓа Савка Тодоровска, претседателка на НСЖМ-СОЖМ. 

Голем придонес во организацијата и поддршката на работилниците даде Клубот на жените парламентарки, со што покажа дека пратеничките во однос на родовата политика имаат усогласени ставови и дека се подготвени да се анимираат и во корелација со граѓанскиот сектор заеднички да работат на подобрување на законската регулатива и имплеметирање на постоечките законски одредби.

На темата на работилниците „Лобирање и застапување" презетираа г-ѓа Емина Нурединовска од МЦМС, која говореше за Поимите лобирање и застапување, како и за Граѓанското општество во Македонија, структура, околина, вредности и влијание, и г-ѓа Савка Тодоровска од СОЖМ, која на втората работилница се надоврза на Јавното застапување и кампањи, од аспект на учеството на пратеничките во процесите на лобирање за обезбедување еднакви права и можности за жените и мажите во структурите на општеството. 

Во работната сесија предвидена за прашања и дискусија, пратеничките покажаа голем интерес да проговорат и дискутираат на теми поврзани со родовите прашања од аспект на лобирањето и застапувањето на истите во Парламентот, со цел да се подобри законската регулатива по прашањата на еднаквите права и можности на жените и мажите во сите сегменти од општествениот живот.

Некои од препораките донесени врз основа на дискусијата на пратеничките на зададената тема се: Понатамошни заложби за дополнување на Изборниот законик со одредби за родови квоти; Лобирање на Клубот на жените Парламентарки за подобри решенија во однос на гендер компонентата во законската регулатива; Фокусот на вниманието да се насочи кон економското јакнење на жените и развојот на жените во руралните средини; Поголема комуникација и соработка со граѓанските организации како линк помеѓу жените во локалните заедници и жените во парламентот; Ефективна и ефикасна работа на Клубот на жените Парламентарки и следење на имплементацијата на Законот за еднакви можности; Понатамошно лобирање за Членот 64 став 5 од Изборниот законик да остане непроменет. 

     Од 23 до 25 11 2007 година пратеничките беа во Маврово каде беше одржана работилница во рамките на проектот "Жените го можат тоа III - јакнење на капацитетите на жените во парламентот", на тема „Вклучување на родовата перспектива во главните текови“ (Gender mainstreaming), при што беа обработени следните теми: Механизми за воспоставување на родовата рамноправностѕ на локално, национално и меѓународно ниво; Мапа за родова еднаквост; Вклучување на родовите перспективи во законската регулатива; Основни компоненти и механизми на вклучувањето на родовата; Перспектива во главните текови, меѓународни искуства; Рамноправен наспроти ист пристап – корективен пристап или модел на суштинска рамноправност, кој не е засегнат само со подеднакви можности туку повеќе од правичност на резултатите; Вклучување на родовите перспективи на ниво на генералните политики и стратегии, системи и процедури и на ниво на секторски програми во рамките на институциите; Родово - сензитивни индикатори за следење и оценка;  Концепти; Родово слепи политики, родово сензитивни политики родово редистрибутивни политики; Родовата анализа и родовото буџетирање како основна алатка на вклучувањето на родовата перспектива во главните текови. 

На работилницата беа присутни и претставници од Набљудувачката мисија на ОБСЕ во Скопје, кои ги поддржаа проектните активности.

Учесничките на работилницата покажаа интерес за темите и подготвеност да дебатираат на прашања поврзани со родовата перспектива во Република Македонија. Се дискутираше за имплементацијата на Законот за еднакви можности, за механизмите за постигнување родова рамноправност на национално и на локално ниво и за многу други прашања и проблеми со кои се соочуваат жените – особено на полето на насилството, трговијата со луѓе, во текстилната индустрија, здравството, на пазарот на трудот, а се проговори и за жените во руралните подрачја. 

Се истакна потребата од усогласување на националното законодавство со законодавството на Европската унија, од аспект на родовата еднаквост до 2010 год. 

На работилницата стана збор и за донесувањето на Законот за антидискриминација, кој е веќе во постапка. 

Врз основа на дискусијата на пратеничките може да се издвојат следниве заклучоци: Да постои координирана соработка и распределба на ингеренциите помеѓу Клубот на жените парламентарки, Секторот за еднакви можности и Комисијата за еднакви можности во Собранието на Република Македонија; Лобирање и поголеми заложби на  жените Парламентарки за подобри решенија во однос на gender компонентата во законската регулатива; Клубот на жените парламентарки да се официјализира (своја канцеларија, лице кое ќе ги координира активностите, и минимум средства за работа), и да подготви стратегија и програма за работа; Следење на имплементацијата на законските одредби кои ја вклучуваат родовата компонента и подготовка на извештаи за резултатите и постигнувањата.


На 21.12.2007 година во Собранието на Република Македонија беше одржана работилница во рамките на проектот "Жените го можат тоа III - јакнење на капацитетите на жените во парламентот", на тема "Корелација помеѓу националната законска регулатива со европската легислатива и интернационалните документи кои се однесуваат на родовата рамноправност",  во организација на Националниот совет на жените на Македонија - СОЖМ во партнерство со Секторот за еднакви можности при Министерството за труд и социјална политика, а поддржано од Набљудувачката мисија на ОБСЕ во Скопје.
На работилницата беа обработувани следните теми: Презентација -  Националната регулатива од аспект на родовата рамноправност (посебен осврт на Националниот план за акција за родова рамноправност); Преглед на Интернационалните документи кои се однесуваат на еднаквите можности на жените и мажите; Прашања и дискусија (приоритети, предлози и потреби за измени и дополнувања на законската регулатива, можности за инкорпорирање на родовиот концепт во законската регулатива во РМ, почитување и имплементација на законските одредби).

На работилницата беа присутни и претставници од Набљудувачката мисија на ОБСЕ во Скопје, кои ги поддржаа проектните активности.


 Пратеничките покажаа интерес за темите и подготвеност да дебатираат на прашања поврзани со родовата перспектива во Република Македонија. Воедно, водеа конструктивна дискусија од која може да се сублимираат неколку подрачја како идни приоритети:                                        Да се донесе посебен закон за семејното насилство; Да се имплементира Законот за еднакви можности; Да се иницираат промени во Законот за социјална заштита; Да се обезбеди родов баланс во исплатата на платите во поедини професии; Да се проучат можностите за користење на Европските фондови со цел да се преземат мерки за подобрување на економската состојба на жените; Да се зголеми функционалноста на Клубот на жените пратенички (редовни средби, активна партиципација од сите пратенички, програма и стратегија за работа, финансии и сл.).

Клубот на жени-пратенички поднесе амандмани за Правилата на Процедурата, со цел промена на статусот на клубот во формално тело на Собранието со право да ги користи услугите кои ги пружаат вработените во собранието, но со свој посебен буџет.  

